
Coscì ô disse, e veloce con un sato

Sorve un grosso cannon ô monta sciù

Postôu dä parte drita do resato,

Da-ô quæ ô veddeiva i so, che sempre ciù

Impazienti e accanii façeivan sciato,

E i atre nave, che appoggiando in zù

Giavan de bordo (i cappi inutilmente

Se sforzavan d’oppoñise ä corrente).

Là fermo in mezo a quella gente trista,

Comme tôre sbattûa da uña tempesta,

Sollevôu sorve tutti, a tutti in vista,

Terribilmente ardìo scrollando a testa,

Scorrossôu, comme ô çê, quando ô contrista

Nuvia pe sæte e pe gragnêua funesta,

Con maestosa fermezza e e brasse in croxe

Coscì ô commença con tonante voxe:

Cose se vêu in sciä fin? cose se tenta?

Un Capitañio attento e risolûto,

Che sarvi fin a chì pe ciù de trenta

Giorni fra mille rischi ô v’ha condûto

Inutile per voî dunque ô diventa?

De tanti stenti ô l’ha da perde ô frûto?

E restiä in to ciù bello a megio impreisa

Pe uña goffa vertigine sospeisa?

Dunque se tremma, quando l’è ô momento

De rallegrâse tutti e de fâ festa?

Perchè allarmâse, se aôa cangia ô vento?

Che a tæra a l’è vixiña, e che ne resta

Poca inçertezza in questo cangiamento

Emmo appunto uña prêuva manifesta!..

Treî giorni no passiàn, mi ne son çerto,

E un paise per noî nêuvo ô sä scoverto.

